Канон, глас 1. 


Песнь 1, ирмос.


Воскресения день просветимся людие, Пасха, Господня Пасха. от смерти бо к жизни и от земли к Небеси, Христос Бог нас преведе, победную поющыя.


Очистим чувствия и узрим, неприступным светом Воскресения, Христа блистающася и радуитеся рекуща, ясно да услышим, победную поюще.


Небеса убо достойно да веселятся, земля же да радуется, да празднует же мiр, видимый же весь и невидимый; Христос бо воста, веселие вечное.





Песнь 3, ирмос. 


Приидите, пиво пием новое, не от камене неплодна чудодеемо, но нетления источник, из гроба одождивша Христа, в Немже утвержаемся.


Ныне вся исполнишася света, небо же и земля и преисподняя, да празднует убо вся тварь востание Христово, в Немже утвержается.


Вчера спогребохся Тебе Христе,  совостаю днесь, воскресшу Тебе, сраспинахся Тебе вчера, Сам мя спрослави Спасе, во царствии Твоем.





Слава, и ныне, седален, глас 4. Предвариша утро.


Предварившия утро, яже о Марии и обретшия камень отвален от гроба, слышаху от Ангела, во свете присносущнем Сущаго с мертвыми что ищете, яко человека; видите гробныя пелены, тецыте и мiру проповедите: яко воста Господь, умертвивый смерть. яко есть Сын Бога, спасающаго род человеческий.








Песнь 4, ирмос. На Божественней стражи, богоглаголивый Аввакум да станет с нами, и покажет светоносна Ангела, ясно глаголюща: днесь спасение мiру, яко воскресе Христос, яко всесилен.


Мужеский убо пол, яко разверзый Девственную утробу, явися Христос, яко человек же; Агнец наречеся, непорочен же, яко не вкусен скверны, наша Пасха, и яко Бог Истинен, Совершен речеся.


Яко единолетный Агнец, благословенный нам венец Христос, волею за всех заклан бысть, Пасха чистительная, и паки из гроба красное правды нам возсия Солнце.


Богоотец убо Давид, пред сенным ковчегом скакаше играя, людие же Божии святии, образов сбытие зряще, веселимся Божественне: яко воскресе Христос, яко всесилен.





Песнь 5, ирмос. Утренюем утренюю глубоку, и вместо мvра, песнь принесем Владыце, и Христа узрим, правды Солнце, всем жизнь возсияюща.


Безмерное Твое благоутробие, адовыми узами содержимии зряще, к свету идяху Христе, веселыми ногами, Пасху хваляще вечную.


Приступим свещеноснии, исходящу Христу из гроба, яко Жениху, и спразднуем любопразднственными чинми, Пасху Божию спасительную.





Песнь 6, ирмос. Снисшел еси в преисподняя земли, и сокрушил еси вереи вечныя, содержащия связанныя, Христе, и тридневен, яко от кита Иона, воскресл еси от гроба.


Сохранив цела знамения Христе, воскресл еси от гроба, ключи Девы не вредивый в Рождестве Твоем, и отверзл еси нам райския двери.


Спасе мой, живое и нежертвенное заколение, яко Бог Сам Себе волею привед Отцу, совоскресил еси всероднаго  Адама, воскрес от гроба.





Кондак, глас 8. Аще и во гроб снизшел еси Безсмертне, но адову разрушил еси силу и воскресл еси, яко победитель, Христе Боже, женам мvроносицам вещавый: радуйтеся, и Твоим апостолом мир даруяй, падшим подаяй воскресение.


Икос. Еже прежде солнца, Солнце зашедшее иногда во гроб; предвариша ко утру, ищущыя яко дне мvроносицы девы, и друга к друзей вопияху: 0, другини, приидите вонями помажем Тело живоносное и погребенное, плоть воскресившаго падшаго Адама, лежащую во гробе, идем, потщимся, якоже волсви, и поклонимся и принесем мvра, яко дары, не в пеленах, но в плащанице Обвитому, и плачем и возопиим: 0, Владыко! востани, падшим подаяй воскресение.





Песнь 7, ирмос. Отроки от пещи избавивый, быв  Человек, страждет яко смертен, и страстию смертною в нетление облачит благолепие, Един благословен отцев Бог и Препрославлен.


Жены с мvры богомудрыя, во след Тебе течаху, Егоже яко мертва со слезами искаху, поклонишася радующеся живому Богу, и Пасху тайную Твоим Христе, учеником благовестиша.


Смерти празднуем умерщвление, адово разрушение, иного жития вечнаго начало, и играюще поем Виновнаго, Единаго Благословенаго отцев Бога и Препрославленаго.


Яко воистинну священная и всепразднственная, сия спасительная нощь и светозарная светоноснаго дне востания сущи провозвестница, в ней же безлетный Свет, из гроба плотски всем возсия.





Песнь 8, ирмос. Сей нареченный святый день, един суббот Царь и Господь, праздников праздник и торжество есть торжеств, воньже благословим Христа во веки.


Приидите, новаго винограда рождения, Божественнаго веселия, в нарочитом дни Воскресения, царствия Христова приобщимся, поюще Его, яко Бога во веки.


Возведи окрест очи твои Сионе, и виждь: се бо приидоша к тебе, яко богосветлая светила, от запада и севера и моря и востока чада твоя, в тебе благословящая Христа во веки.


Троичен: Пресвятая Троице, Боже наш, слава Тебе.


Отче Вседержителю и Слове и Душе, треми соединяемое в Vпостасех Естество, Пресущественне и Пребожественне, в Тя крестихомся и Тя благословим во вся веки.





Песнь 9, ирмос. Светися, светися, новый Иерусалиме, слава бо Господня на Тебе возсия, ликуй ныне и веселися, Сионе, Ты же Чистая красуйся Богородице, о востании Рождества Твоего.


0 божественаго, 0 любезнаго, 0 сладчайшаго Твоего гласа! с нами бо неложно обещался еси быти, до скончания века, Христе: Его же вернии утверждение надежды имуще, радуемся.


0 Пасха велия и священнейшая, Христе! 0 Мудросте, и Слове Божий и Сило! подавай нам истее Тебе причащатися, в невечернем дни царствия Твоего.





Екзапостиларий: Плотию уснув яко мертв, Царю и Господи, тридневен воскресл еси, Адама воздвиг от тли, и упразднив смерть: Пасха нетления, мiра спасение. Трижды.








